
An Coiste um Ghnóthaí Dlíthiúla
An Cathaoirleach

26.3.2024

An tUasal Juan Fernando López Aguilar
Cathaoirleach
An Coiste um Shaoirsí Sibhialta, um Cheartas agus um Ghnóthaí Baile
AN BHRUISÉIL

Ábhar: Tuairim ar bhunús dlí an Togra le haghaidh Rialachán ó Pharlaimint na hEorpa 
agus ón gComhairle lena leasaítear Rialachán (AE) 2019/816 lena mbunaítear 
córas láraithe chun na Ballstáit ag a bhfuil faisnéis faoi chiontuithe náisiúnach tríú 
tír agus daoine gan stát (ECRISTCN) a shainaithint chun an Córas Faisnéise 
Eorpach um Thaifid Choiriúla agus Rialachán (AE) 2019/818 maidir le creat a 
bhunú le haghaidh idirinoibritheacht idir córais faisnéise AE i réimse an chomhair 
póilíneachta agus an chomhair bhreithiúnaigh, an tearmainn agus na himirce a 
fhorlíonadh agus lena leasaítear Rialacháin (AE) 2018/1726, (AE) 2018/1862 
agus (AE) 2019/816 chun scagadh a dhéanamh ar náisiúnaigh tríú tír ag na 
teorainneacha seachtracha (COM(2021)0096 – C9-0088/2021 – 
2021/0046(COD))

A Chathaoirligh, a chara,

I litir dar dáta an 15 Feabhra 20241, d’iarr Cathaoirleach an Choiste um Shaoirsí Sibhialta, um 
Cheartas agus um Ghnóthaí Baile (LIBE) ar an gCoiste um Ghnóthaí Dlíthiúla (JURI) de 
bhun Riail 40(2) de na Rialacha Nós Imeachta, tuairim a thabhairt ar a iomchuí atá bunús dlí 
an togra le haghaidh Rialachán ó Pharlaimint na hEorpa agus ón gComhairle lena leasaítear 
Rialachán (AE) 2019/816 lena mbunaítear córas láraithe chun na Ballstáit ag a bhfuil faisnéis 
faoi chiontuithe náisiúnach tríú tír agus daoine gan stát (ECRISTCN) a shainaithint chun an 
Córas Faisnéise Eorpach um Thaifid Choiriúla agus Rialachán (AE) 2019/818 maidir le creat 
a bhunú le haghaidh idirinoibritheacht idir córais faisnéise AE i réimse an chomhair 
póilíneachta agus an chomhair bhreithiúnaigh, an tearmainn agus na himirce a fhorlíonadh 
agus lena leasaítear Rialacháin (AE) 2018/1726, (AE) 2018/1862 agus (AE) 2019/816 chun 
scagadh a dhéanamh ar náisiúnaigh tríú tír ag na teorainneacha seachtracha2 (dá ngairtear ‘an 
Rialachán atá beartaithe’ anseo feasta).

1 D(2024)5246.
2 COM(2021) 96 of 2.3.2021.

Breithneoidh JURI an cheist thuasluaite sa chruinniú urghnách a bheidh ar siúl an 11 Márta 
2024.

I - Cúlra

I mí an Mhárta 2021, chuir an Coimisiún an Rialachán atá beartaithe ar aghaidh chun scagadh 
ar náisiúnaigh tríú tír ag na teorainneacha seachtracha a thabhairt isteach agus bhunaigh sé ar 
shraith Airteagal den Chonradh ar Fheidhmiú an Aontais Eorpaigh (CFAE), eadhon Airteagal 
16(2), Airteagal 74, Airteagal 78(2), pointe (e), Airteagal 79(2), pointe (c), Airteagal 82(1), an 
dara fomhír, pointe (d), Airteagal 85(1), Airteagal 87(2), pointe (a), agus Airteagal 88(2). 
Comhlánaíonn an Rialachán atá beartaithe togra reachtach eile lena dtugtar isteach scagadh ar 
náisiúnaigh tríú tír ag na teorainneacha seachtracha (2020/0278(COD)3, (dá ngairtear an 
‘Rialachán maidir le Scagadh’ anseo feasta) a chuir an Coimisiun ar aghaidh i Meán Fómhair 
2020 agus atá ina fhorbairt ar acquis Schengen maidir le teorainneacha. Mar thoradh ar an 
Rialachán sin maidir le Scagadh, cuireadh an Rialachán atá beartaithe ar aghaidh ina dhiaidh 
sin chun foráil a dhéanamh do roinnt leasuithe iarmhartacha riachtanacha ar ghníomhartha dlí 
a bhfuil feidhm acu lasmuigh de acquis Schengen, ba ghá a dhéanamh, mar gheall ar 
gheoiméadracht athraitheach Schengen, mar a thugtar air, in ionstraim ar leith.

An 28 Márta 2023, ghlac LIBE a thuarascálacha ar an dá thogra thuasluaite nár chuir sé in 
aghaidh an bhunúis dlí iontu. I ndiaidh an fhormhuinithe sa seisiún iomlánach, chuaigh LIBE 
i mbun caibidlíochtaí idirinstitiúideacha. Agus dul chun cinn á dhéanamh i leith an dá 
chomhad sa chaibidlíocht, fuarthas gur áiríodh san iliomad bunús dlí a roghnaigh an 
Coimisiún don Rialachán atá beartaithe Airteagail den Chonradh nach raibh, siúd is go raibh 
siad ina mbunús dlí don dá ionstraim a bhíothas a leasú – Rialachán (AE) 2019/8164 agus 
Rialachán (AE) 2019/8185 – ábhartha do modhnuithe a bhí le déanamh ar na hionstraimí sin 
tríd an Rialachán atá beartaithe agus thaibhsigh sé, uime sin, nach raibh gá leo. Dá bhrí sin, 
chomhaontaigh an Pharlaimint agus an Chomhairle go sealadach Airteagal 16(2), Airteagal 
74, Airteagal 85(1) agus Airteagal 88(2) CFAE a bhaint de bhunús dlí an Rialacháin atá 
beartaithe. 

Ag éirí as na hathruithe sin arna gcomhaontú go sealadach i leith bhunús dlí an Rialacháin atá 
beartaithe, d’iarr LIBE ar JURI tuairim a thabhairt ar oiriúnacht an bhunúis dlí arna mhodhnú, 
de bhun Riail 40 Rialacha Nós Imeachta.

II - Na hAirteagail ábhartha den Chonradh

3 COM(2020)612, 23.9.2020.
4 Rialachán (AE) 2019/816 ó Pharlaimint na hEorpa agus ón gComhairle an 17 Aibreán 2019 

lena mbunaítear córas láraithe leis na Ballstáit a shainaithint ag a bhfuil faisnéis faoi 
chiontuithe náisiúnach tríú tír agus daoine gan stát (ECRIS-TCN) chun an Córas Faisnéise 
Eorpach um Thaifid Choiriúla a fhorlíonadh agus lena leasaítear Rialachán (AE) 
2018/1726 (IO L 135, 22.5.2019, lch. 1).

5 Rialachán (AE) 2019/818 ó Pharlaimint na hEorpa agus ón gComhairle an 20 Bealtaine 2019 
maidir le creat a bhunú le haghaidh idir-inoibritheacht idir córais faisnéise AE i réimse an 
chomhair póilíneachta agus an chomhair bhreithiúnaigh, an tearmainn agus na himirce 
agus lena leasaítear Rialacháin (AE) 2018/1726, (AE) 2018/1862 agus (AE) 2019/816 
(IO L 135, 22.5.2019, lch. 85).

I dTeideal II de Pháirt a hAon CFAE, léitear, inter alia, an méid seo a leanas (béim curtha leis):

Airteagal 16
(sean-Airteagal 286 CCE)

1. Tá ag gach duine an ceart go ndéanfar na sonraí pearsanta a bhaineann leis a chosaint.

2. Déanfaidh Parlaimint na hEorpa agus an Chomhairle, ag gníomhú dóibh i gcomhréir 
leis an ngnáthnós imeachta reachtach, na rialacha a leagan síos a bhaineann le daoine 
aonair a chosaint i dtaca le sonraí pearsanta a bheith á bpróiseáil ag institiúidí, ag 
comhlachtaí, ag oifigí agus ag gníomhaireachtaí an Aontais, agus ag na Ballstáit nuair 
a bheidh gníomhaíochtaí á gcur i gcrích acu a thig faoi raon feidhme dhlí an Aontais, 
agus na rialacha a bhaineann le saorghluaiseacht na sonraí sin. Beidh comhlíonadh na 
rialacha sin faoi réir a rialaithe ag údaráis neamhspleácha.

Beidh na rialacha a ghlacfar ar bhonn an Airteagail seo gan dochar do na rialacha 
sonracha dá dtagraítear in Airteagal 39 den Chonradh ar an Aontas Eorpach.

I gCaibidil 1 (‘Forálacha ginearálta’) de Theideal V de Chuid a Trí CFAE, léitear an méid seo 
a leanas:

Airteagal 74
(sean-Airteagal 66 CCE)

Glacfaidh an Chomhairle bearta chun comhar riarthach a áirithiú idir na 
ranna ábhartha de na Ballstáit sna réimsí a chumhdaítear leis an Teideal seo, agus freisin idir 
na ranna sin 
agus an Coimisiún. Gníomhóidh sí ar thogra ón gCoimisiún, faoi réir Airteagal 76, agus tar 
éis dul i gcomhairle le Parlaimint na hEorpa.

I gCaibidil 2 (‘Beartais maidir le seiceálacha ar theorainneacha, maidir le tearmann agus maidir 
le hinimirce’) de Theideal V de Chuid a Trí CFAE, léitear, inter alia, an méid seo a leanas 
(béim curtha isteach):

Airteagal 78
(sean-Airteagail 63(1) agus (2), agus 64(2) CCE)

1. Déanfaidh an tAontas comhbheartas a fhorbairt maidir le tearmann, cosaint choimhdeach 
agus cosaint shealadach d'fhonn stádas iomchuí a thairiscint do náisiúnach aon tríú tír a 
dteastaíonn cosaint idirnáisiúnta uaidh agus chun comhlíonadh phrionsabal an non-
refoulement a áirithiú. Ní mór an beartas sin a bheith i gcomhréir le Coinbhinsiún na 
Ginéive, an 28 Iúil 1951, agus le Prótacal an 31 Eanáir 1967 maidir le stádas dídeanaithe, 
agus i gcomhréir le conarthaí ábhartha eile.

2. Chun críocha mhír 1, déanfaidh Parlaimint na hEorpa agus an Chomhairle, ag 
gníomhú dóibh i gcomhréir leis an ngnáthnós imeachta reachtach, bearta a ghlacadh a 
bhaineann le córas Eorpach tearmainn a chuimseoidh na nithe seo a leanas:

(a) stádas aonfhoirmeach tearmainn do náisiúnaigh tríú tíortha, a bheidh bailí ar fud an 
Aontais;

(b) stádas aonfhoirmeach cosanta coimhdí do náisiúnaigh tríú tíortha nach bhfaigheann 
tearmann Eorpach ach a dteastaíonn cosaint idirnáisiúnta uathu;

(c) comhchóras cosanta sealadaí do dhaoine easáitithe má bhíonn rabharta mór ann de 
dhaoine as tír isteach;

(d) comhnósanna imeachta chun stádas aonfhoirmeach tearmainn nó stádas 
aonfhoirmeach cosanta coimhdí a dheonú agus a tharraingt siar;

(e) critéir agus sásraí chun a chinneadh cé acu Ballstát atá freagrach as iarratas ar 
thearmann nó ar chosaint choimhdeach a scrúdú;

(f) caighdeáin maidir leis na coinníollacha a bhaineann le hiarratasóirí ar thearmann nó 
ar chosaint choimhdeach a ghlacadh;

(g) comhpháirtíocht agus comhar le tríú tíortha chun bainistiú a dhéanamh ar rabhartaí 
daoine as tír isteach atá ag déanamh iarratas ar thearmann nó ar chosaint 
choimhdeach nó shealadach.

(...)

Airteagal 79
(sean-Airteagal 63(3) agus (4) CCE)

1. Déanfaidh an tAontas comhbheartas inimirce a fhorbairt arb é is aidhm dó a áirithiú ag 
gach céim go ndéanfar bainistiú éifeachtach ar rabhartaí inimirce, go gcuirfear cóir 
chothrom ar náisiúnaigh tríú tír a bhfuil cónaí dlíthiúil orthu i mBallstáit, go ndéanfar an 
inimirce neamhdhlíthiúil agus an gháinneáil ar dhaoine a chosc agus bearta feabhsaithe 
a ghlacadh chun iad sin a chomhrac.

2. Chun críocha mhír 1, glacfaidh Parlaimint na hEorpa agus an Chomhairle, ag gníomhú 
dóibh i gcomhréir leis an ngnáthnós imeachta reachtach, bearta sna réimsí seo a leanas:

(a) coinníollacha teacht isteach agus cónaithe agus caighdeáin maidir le Ballstáit 
d'eisiúint víosaí fadtéarmacha agus ceadanna cónaithe, lena n-áirítear víosaí a 
eisítear chun teaghlaigh a athaontú;

(b) cearta náisiúnach tríú tíortha a chónaíonn go dlíthiúil i mBallstát a shainiú, lena n-
áirítear na coinníollacha lena rialaítear an tsaoirse gluaiseachta agus cónaithe i 
mBallstáit eile;

(c) inimirce neamhdhlíthiúil agus cónaí neamhúdaraithe, lena n-áirítear daoine a 
chónaíonn gan údarú a aistriú agus a aisdúichiú;

(d) an gháinneáil ar dhaoine, go háirithe an gháinneáil ar mhná agus ar leanaí, a 
chomhrac.

(...)

I gCaibidil 4 (‘Comhar breithiúnach in ábhair choiriúla’) de Theideal V de Chuid a Trí CFAE 
léitear, inter alia (béim curtha leis):

Airteagal 82
(sean-Airteagal 31 CAE)

1. Déanfar an comhar breithiúnach in ábhair choiriúla san Aontas a bhunú ar phrionsabal 
an aitheantais fhrithpháirtigh do bhreithiúnais agus do chinntí agus cuimseoidh an comhar 
breithiúnach comhfhogasú dhlíthe agus rialacháin na mBallstát sna réimsí dá dtagraítear 
i mír 2 agus in Airteagal 83.

Glacfaidh Parlaimint na hEorpa agus an Chomhairle, ag gníomhú dóibh i gcomhréir 
leis an ngnáthnós imeachta reachtach, bearta chun:

(a) rialacha agus nósanna imeachta a leagan síos chun a áirithiú go dtabharfar 
aitheantas ar fud an Aontais do bhreithiúnais agus do chinntí breithiúnacha de gach 
cineál;

(b) easaontachtaí dlínse idir Ballstáit a chosc agus a shocrú;

(c) tacú le hoiliúint na breithiúnachta agus na foirne breithiúnaí;

(d) comhar a éascú idir údaráis bhreithiúnacha nó údaráis choibhéiseacha na 
mBallstát i ndáil le himeachtaí in ábhair choiriúla agus le breitheanna a 
fhorfheidhmiú.

(...)

Airteagal 85
(sean-Airteagal 31 CAE)

1. Beidh de chúram ar Eurojust tacú agus treisiú leis an gcomhordú agus leis an gcomhar 
idir na húdaráis náisiúnta imscrúdúcháin agus ionchúisimh i ndáil le coireacht 
thromchúiseach a dhéanann difear do dhá Bhallstát nó níos mó nó a éilíonn ionchúiseamh 
ar bhoinn chomhchoiteanna, ar bhonn na n-oibríochtaí arna seoladh agus ar bhonn na 
faisnéise arna tabhairt ag údaráis na mBallstát agus ag Europol. Sa chomhthéacs sin, 
déanfaidh Parlaimint na hEorpa agus an Chomhairle, trí bhíthin rialacháin arna nglacadh 
i gcomhréir leis an ngnáthnós imeachta reachtach, struchtúr, oibriú, réimse 
gníomhaíochta agus cúraimí Eurojust a chinneadh. D’fhéadfadh na cúraimí seo a leanas 
a bheith i gceist leo sin:

(a) imscrúduithe coiriúla a thosú agus a bheartú go dtosófaí ar ionchúisimh arna seoladh 
ag údaráis náisiúnta inniúla, go háirithe na hionchúisimh a bhaineann le cionta in 
aghaidh leasanna airgeadais an Aontais;

(b) na himscrúduithe coiriúla agus na hionchúisimh choiriúla dá dtagraítear i bpointe (a) 
a chomhordú;

(c) an comhar breithiúnach a neartú, lena n-áirítear trí easaontachtaí dlínse a shocrú 
agus trí dhlúthchomhar leis an nGréasán Breithiúnach Eorpach.

(...)

I gCaibidil 5 (‘Comhar póilíneachta’) de Theideal V de Chuid a Trí CFAE léitear, inter alia 
(béim curtha leis):

Airteagal 87
(sean-Airteagal 30 CAE)

1. Bunóidh an tAontas comhar póilíneachta a mbeidh baint ag údaráis inniúla uile na 
mBallstát leis, lena n-áirítear seirbhísí póilíneachta, seirbhísí custaim agus sainseirbhísí 
eile forfheidhmithe dlí i ndáil le cionta coiriúla a chosc, a bhrath agus a imscrúdú.

2. Chun críocha mhír 1, féadfaidh Parlaimint na hEorpa agus an Chomhairle, ag gníomhú 
dóibh i gcomhréir leis an ngnáthnós imeachta reachtach, bearta a bhunú a bhaineann 
leis na nithe seo a leanas:

(a) faisnéis ábhartha a bhailiú, a stóráil, a phróiseáil, a anailísiú agus a mhalartú;

(b) tacaíocht d'oiliúint foirne, agus comhar i leith malartú foirne, i leith trealaimh agus i 
leith taighde ar bhrath na coireachta;

(c) teicníochtaí comhchoiteanna imscrúdaithe i ndáil le saghsanna tromchúiseacha 
coireachta eagraithe a bhrath.

(...)

Airteagal 88
(sean-Airteagal 30 CAE)

(...)

2. Déanfaidh Parlaimint na hEorpa agus an Chomhairle, trí bhíthin rialacháin arna 
nglacadh i gcomhréir leis an ngnáthnós imeachta reachtach struchtúr, oibriú, réimse 
gníomhaíochta agus cúraimí Europol a chinneadh. D’fhéadfadh na cúraimí seo a leanas 
a bheith i gceist leo sin:

(a) faisnéis, arna cur ar aghaidh go háirithe ag údaráis na mBallstát nó ag tríú tíortha nó 
ag tríú comhlachtaí, a bhailiú, a stóráil, a phróiseáil, a anailísiú agus a mhalartú;

(b) gníomhaíocht imscrúdaitheach agus oibríochtúil, arna cur i gcrích i gcomhpháirt le 
húdaráis inniúla na mBallstát nó i gcomhthéacs foirne comhpháirteacha 
imscrúdaitheacha, a chomhordú, a eagrú agus a chur chun feidhme, i gcuibhreann le 
Eurojust nuair is iomchuí.

(...)

III – cásdlí CBAE maidir le roghnú an bhunúis dlí

Riamh anall, d’fhéach an Chúirt Bhreithiúnais ar cheist an bhunúis dlí iomchuí mar 
shaincheist a bhfuil tábhacht bhunreachtúil ag baint léi, lena ráthaítear comhlíonadh 
phrionsabal na gcumhachtaí arna dtabhairt (Airteagal 5 den Chonradh ar an Aontas Eorpach) 
agus lena gcinntear cineál agus raon feidhme inniúlacht an Aontais6.

De réir an chásdlí sheanbhunaithe, ní ar áitiús na hinstitiúide maidir leis an gcuspóir atáthar a 
shaothrú a bhraitheann an bunús dlí a bhíonn le gníomh de chuid an Aontais; ach ní mór an 
bunús dlí a chinneadh de réir critéir oibiachtúla atá in-athbhreithnithe go breithiúnach, lena n-
áirítear, go háirithe, aidhm agus inneachar an bhirt7. Thairis sin, caithfear bunús dlí do 
ghníomh a chinneadh ag féachaint dá chuspóir agus dá ábhar féin8. 

I gcás ina léirítear le scrúdú a dhéantar ar bheart go bhfuil dhá chuspóir á saothrú leis nó go 
bhfuil dhá chomhpháirt aige agus má bhíonn ceann amháin díobh sin inaitheanta mar 
phríomhchuspóir nó mar phríomh-chomhpháirt an bhirt, cé nach mbíonn sa cheann eile ach 
cuspóir teagmhasach nó comhpháirt theagmhasach, ní mór an beart sin a bheith bunaithe ar 
bhunús aonair dlí, eadhon an bunús sin a cheanglaítear leis an bpríomhchuspóir nó leis an 
bpríomh-chomhpháirt9. Mar eisceacht, agus mar sin amháin, má shuitear go bhfuil cuspóirí 
éagsúla á saothrú ag an am céanna leis an ngníomh agus nach bhféadtar na cuspóirí sin a 
scaradh óna chéile gan ceann amháin acu a bheith ina chuspóir tánaisteach, indíreach i 
gcomparáid leis na cinn eile, féadfar an gníomh a bhunú ar na bunúis dlí chomhfhreagracha 
éagsúla10. Ní fhéadfaí é sin a dhéanamh, áfach, ach amháin mura mbeadh na nósanna 
imeachta a leagtar síos do na bunúis dlí faoi seach ar neamhréir le ceart Pharlaimint na hEorpa 
agus nach mbainfeadh siad an bonn ón gceart sin11. 

IV – Aidhm agus ábhar an Rialacháin atá beartaithe

Mar a mhínítear sa mheabhrán míniúcháin a ghabhann leis an Rialachán atá beartaithe, i Meán 
Fómhair 2020, ghlac an Coimisiún Teachtaireacht ar Chomhaontú Nua maidir le hImirce agus 
Tearmann12 a bhfuil sé d’aidhm aige, inter alia, creat comhchoiteann a chur i bhfeidhm chun 
tearmann agus imirce a bhainistiú ar leibhéal an Aontais Eorpaigh agus muinín 
fhrithpháirteach idir na Ballstáit a chur chun cinn. Sa Teachtaireacht, cuimsíodh an Rialachán 
maidir le Scagadh agus fógraíodh an Rialachán atá beartaithe - a bhfuil dlúthnasc acu le 

6 Tuairim 2/00 (‘Prótacal Cartagena’), ECLI: EU:C:2001:664, mír 5.
7 Cás C-300/89,, an Coimisiún v an Chomhairle (‘Dé-ocsaíd Tiotáiniam’), ECLI:EU:C:1991:244, mír 10.
8 Cás C-187/93, an Pharlaimint v an Chomhairle, ECLI:EU:C:1994:265, mír 28. Féach freisin C-411/06, an 

Coimisiún v an Pharlaimint agus an Chomhairle (‘Loingsithe dramhaíola’), ECLI:EU:C:2009:518, mí 77 agus 
Cás C-81/13, an Ríocht Aontaithe v an Chomhairle, ECLI:EU:C:2014:2449 mír 36.

9 Cás C-137/12, an Coimisiún v an Chomhairle, ECLI:EU:C:2013:675, mír 53 agus an cásdlí a luaitear.
10 Cás C-300/89, míreanna 13 agus 17; Cás C-42/97, an Pharlaimint v an Chomhairle, 

ECLI:EU:C:1999:81, mír 38; Tuairim 2/00, mír 23; Cás C-94/03, an Coimisiún v an Chomhairle 
(‘Coinbhinsiún Rotterdam’), ECLI:EU:C:2006:2 agus Cás C-178/03, an Coimisiún v an Pharlaimint agus an 
Chomhairle, ECLI:EU:C:2006:4, míreanna 36 agus 43.

11 Cás C-300/89, míreanna 17-25; Cás C-268/94, an Phortaingéil v an Chomhairle, ECLI:EU:C:1996:461.
12 Teachtaireacht ón gCoimisiún chuig Parlaimint na hEorpa, chuig an gComhairle, chuig 

Coiste Eacnamaíoch agus Sóisialta na hEorpa agus chuig Coiste na Réigiún ar 
Chomhshocrú Nua maidir le hImirce agus Tearmann (COM(2020) 609 an 23.9.2020). 

chéile. 

Leis an Rialachán maidir le Scagadh, bunaítear, ag teorainneacha seachtracha na mBallstát, 
scagadh ar náisiúnaigh tríú tír a mbeidh, gan na coinníollacha maidir le dul isteach a 
chomhlíonadh, na teorainneacha seachtracha trasnaithe ar bhealach neamhúdaraithe acu, a 
mbeidh iarratas déanta acu ar chosaint idirnáisiúnta le linn seiceálacha teorann nó a bheidh 
curtha ó bhord tar éis oibríocht chuardaigh agus tarrthála. Déantar foráil ann freisin do 
scagadh ar náisiúnaigh tríú tír atá ag fanacht go neamhdhleathach laistigh de chríoch na 
mBallstát i gcás nach sonraítear go raibh siad faoi réir rialuithe ag na teorainneacha 
seachtracha. 

Míníonn an Coimisiún sa mheabhrán míniúcháin freisin gur cheart na seiceálacha slándála a 
dhéantar mar chuid den scagadh a bheith ar leibhéal atá inchurtha ar a laghad leis na 
seiceálacha a dhéantar i leith náisiúnaigh tríú tír a dhéanann iarratas roimh ré ar údarú dul 
isteach san Aontas le haghaidh gearrfhanachta, bídís faoi oibleagáid víosa nó ná bídís. De bhrí 
sin, na fíoruithe uathoibrithe a dhéantar chun críoch slándála i gcomhthéacs an scagtha, ba 
cheart na fíoruithe sin a dhéanamh i gcomparáid leis na córais chéanna a úsáidtear i gcás 
iarratasóirí ar víosa nó ar údarú taistil faoi Chóras an Aontais Eorpaigh um Fhaisnéis agus 
Údarú Taistil (ETIAS) , faoin gCóras Faisnéise Víosaí (VIS) , faoin gCóras Dul Isteach agus 
Imeachta (EES) agus faoi Chóras Faisnéise Schengen (SIS). 

Cuimsíonn an scagadh freisin bearta chun céannacht an duine lena mbaineann a shuíomh nó a 
fhíorú mar aon le seiceáil slándála. Chun céannacht a shainaithint agus a fhíorú, ba cheart do 
na húdaráis scagtha an stóras coiteann sonraí céannachta (CIR) arna bhunú faoi Rialacháin 
(AE) 2019/817 agus (AE) 2019/818 a cheadú; tríd an stóras coiteann sonraí céannachta a 
cheadú, d’fhéadfaí na sonraí céannachta atá i ngach ceann de na córais thuasluaite, agus in 
Eurodac agus in ECRIS-TCN13 chomh maith, a sheiceáil san aon fhoinse amháin. Chun críche 
na seiceála slándála, ba cheart na húdaráis scagtha a bheith in ann ECRIS-TCN a cheadú.

Ós rud é, áfach, nach féidir bunachair sonraí an Aontais a úsáid ach má thugtar rochtain roimh 
ré de réir an dlí agus ós rud é nach mór rochtain ar EES, ETIAS, VIS agus ECRIS-TCN a 
bheith ag na húdaráis arna n-ainmniú chun an scagadh a dhéanamh, is gá Rialacháin sin an 
Aontais lena mbunaítear na córais sin, mar aon le CIR, a leasú chun foráil a dhéanamh don 
cheart rochtana breise sin do na húdaráis scagtha. 

Leis an Rialachán maidir le Scagadh, leasaítear na Rialacháin lena mbunaítear EES, ETIAS 
agus VIS, ar forbairtí iad uile ar acquis Schengen maidir le teorainneacha, mar atá an 
Rialachán maidir le Scagadh ina iomláine.

Ó tharla nach forbairt ar acquis Schengen é an Rialachán lena mbunaítear ECRIS-TCN, 
níorbh fhéidir an leasú air a bheith mar chuid den Rialachán maidir le Scagadh agus ba ghá 
leasú neamhspleách a dhéanamh ar an Rialachán sin. 

Sa bhreis air sin, bunaíodh CIR le dhá Rialachán, eadhon (AE) 2019/817 agus (AE) 2019/818, 
agus cé go bhféadfaí foráil a dhéanamh sa Rialachán maidir le Scagadh do leasuithe ar 
Rialachán (AE) 2019/817, a bhfuil feidhm aige maidir le EES, VIS agus ETIAS, mar gheall ar 

13 Córas arna bhunú le Rialachán (CE) Uimh 603/2013 ó Pharlaimint na hEorpa agus ón 
gComhairle an 26 Meitheamh 2013 (IO L 180, 29.6.2013, lch. 1).

gheoiméadracht athraitheach Schengen, mar a thugtar air, níorbh fhéidir an leasú riachtanach 
ar Rialachán (AE) 2019/818, a bhfuil feidhm aige maidir le Eurodac agus ECRIS-TCN, a 
bheith mar chuid den Rialachán maidir le Scagadh ach oiread.

Uime sin, chuir an Coimisiún an Rialachán atá beartaithe ar aghaidh agus an aird ba ghá á 
tabhairt aige ar gheoiméadracht athraitheach Schengen. 

V – Anailís 

Is léir ón méid thuas go bhfuil sé d’aidhm ag an Rialachán atá beartaithe, mar a 
chomhaontaigh na comhreachtóirí go sealadach, na cearta rochtana is gá ar ECRIS-TCN agus 
ar CIR a thabhairt do na húdaráis scagtha chun críche na bearta a chur i bhfeidhm chun 
céannacht an duine lena mbaineann a shuíomh nó a fhíorú, mar aon leis na seiceálacha 
slándála ar cuid den scagadh iad. Áirithítear leis, dá bhrí sin, gur féidir na haidhmeanna atá á 
saothrú ag ECRIS-TCN agus ag CIR a bhaint amach freisin le linn an scagtha.

Chun gur féidir an méid sin a dhéanamh, áirítear sa Rialachán atá beartaithe leasuithe 
riachtanacha ar an Rialachán lena mbunaítear ECRIS-TCN chun rochtain a thabhairt do na 
húdaráis scagtha ar an gcóras sin agus chun a shonrú cé na coinníollacha faoina bhféadfadh 
amas i leith sonraí in ECRIS-TCN a bheith ina chúis le bratach slándála san fhoirm scagtha a 
tharraingítear suas ag deireadh an scagtha.

A mhéid a bhaineann leis na leasuithe ar Rialachán (AE) 2019/818, cuirtear isteach leis an 
Rialachán atá beartaithe Airteagal nua lena ndéantar foráil do rochtain ar CIR le haghaidh 
céannacht daoine atá faoi réir scagtha a shuíomh nó a fhíorú. Áirithítear le leasuithe eile go 
bhfuil feidhm ag forálacha atá ann cheana sin Rialachán (AE) 2019/818 i leith coinneáil logaí 
maidir le cuardaigh ó na húdaráis scagtha freisin.

Leis an Rialachán atá beartaithe, tacaítear le haidhmeanna an Rialacháin lena mbunaítear 
ECRIS-TCN, a leasaíonn sé. Bhí an Rialachán sin bunaithe ar Airteagal 82(1), an dara fomhír, 
pointe (d), CFAE.
Leis na leasuithe ar Rialachán (AE) 2019/818, treisítear malartú faisnéise idir údaráis 
phóilíneachta. Dá bhrí sin, b’iomchuí an Rialachán atá beartaithe a bhunú freisin ar Airteagal 
87(2), pointe (a), CFAE, atá ina bhunús dlí do bhearta a bhaineann le faisnéis ábhartha a 
bhailiú, a stóráil, a phróiseáil, a anailísiú agus a mhalartú chun críocha comhar póilíneachta a 
bhunú a bhfuil baint ag údaráis inniúla uile na mBallstát leis, lena n-áirítear seirbhísí 
póilíneachta, seirbhísí custaim agus sainseirbhísí eile forfheidhmithe dlí i ndáil le cionta 
coiriúla a chosc, a bhrath agus a imscrúdú. 

Ar deireadh, sa mhéid go ndéantar foráil freisin, leis na leasuithe ar Rialachán (AE) 2019/818, 
do rochtain ar shonraí céannachta Eurodac in CIR, b’iomchuí an Rialachán atá beartaithe a 
bhunú freisin ar Airteagal 78(2), pointe (e), agus Airteagal 79(2), pointe (c), CFAE. Tá an dá 
fhoráil i measc na mbunús dlí le Rialachán nua Eurodac14 atá comhaontaithe go sealadach ag 
na comhreachtóirí.

Maidir leis na ceithre Airteagal eile den Chonradh a bheartaigh an Coimisiún a bheith ina 
mbunúis dlí leis an Rialacháin atá beartaithe, is cosúil nach i gcomhréir leis an gcásdlí a 

14 2016/0132(COD) (COM(2016) 272 an 4.5.2016 agus COM(2020) 614 an 23.9.2020).

leagtar amach i bpointe III thuas a áiríodh ann iad.

Cé go leathnaíonn na leasuithe ar Rialachán (AE) 2019/818 an oibleagáid atá ann cheana 
logaí a choinneáil ar ghníomhaíochtaí próiseála sonraí faoin ngníomh sin i leith chuardaigh na 
n-údarás scagtha, is léir nach é tionchar an Rialacháin atá beartaithe ar fhorálacha cosanta 
sonraí Rialachán (AE) 2019/818 an phríomhaidhm ná an phríomh-ghné atá ann, ach gur de 
chineál coimhdeach, agus é sin amháin, é. Níor cheart, dá bhrí sin, Airteagal 16(2) CFAE a 
úsáid i leith an Rialacháin atá beartaithe.

Thairis sin, níl aon ghnéithe sa Rialachán atá beartaithe a d’fhágfadh gur gá Airteagal 74 
CFAE, lena gceadaítear don Chomhairle bearta áirithe a ghlacadh, a úsáid mar bhunús dlí.

Ar deireadh, is cosúil nach bhfuil aon údar le hAirteagal 85(1) agus Airteagal 88(2) CFAE a 
úsáid i measc na mbunús dlí ach oiread. Tá na hAirteagail sin ina mbunús dlí le struchtúr, 
oibriú, réimse gníomhaíochta agus cúraimí Eurojust agus Europol faoi seach a chinneadh. Níl 
aon leasuithe sa Rialachán atá beartaithe, áfach, a bhaineann go díreach nó go hindíreach le 
Eurojust ná le Europol. Is é príomhchuspóir don Rialachán atá beartaithe, agus is cuspóir 
amháin dó, ná rochtain na n-údarás scagtha ar ECRIS-TCN agus ar CIN a údarú agus a rialáil. 

VI – Conclúid agus moladh

Ag an gcruinniú a bhí aige an 11 Márta 2024, chinn an Coiste um Ghnóthaí Dlíthiúla dá réir, 
le 16 vóta i bhfabhar, gan vóta ar bith i gcoinne agus staonadh amháin15, a mholadh don 
Choiste um Shaoirsí Sibhialta, um Cheartas agus um Ghnóthaí Baile gur cheart an tagairt 
d’Airteagal 16(2), d’Airteagal 74, d’Airteagal 85(1) agus d’Airteagal 88(2) CFAE a scriosadh 
ó bhunús dlí an Rialacháin atá beartaithe agus gur cheart é a bhunú ar Airteagal 78(2), pointe 
(e), Airteagal 79(2), pointe (c), Airteagal 82(1), an dara fomhír, pointe (d), agus Airteagal 
87(2), pointe (a), CFAE. 
Le dea-mhéin,

Adrián Vázquez Lázara

15 Seo a leanas na daoine a bhí i láthair ag an vótáil chríochnaitheach: Adrián Vázquez Lázara 
(Cathaoirleach), Marion Walsmann (Leas-Chathaoirleach), Lara Wolters (Leas-Chathaoirleach), Alessandra 
Basso, Ilana Cicurel, Ibán García Del Blanco, Pascal Durand, Daniel Freund (thar ceann Sergey Lagodinsky, 
de bhun Riail 209(7)), Heidi Hautala, Pierre Karleskind, Gilles Lebreton, Maria-Manuel Leitão-Marques, 
Karen Melchior, Sabrina Pignedoli, René Repasi, Franco Roberti, Michaela Šojdrová (thar ceann Jiří 
Pospíšil, de bhun Riail 209(7)), Axel Voss, Javier Zarzalejos.

IARSCRÍBHINN: EINTITIS NÓ DAOINE
ÓNA bhFUAIR AN RAPÓIRTÉIR IONCHUR

Dearbhaíonn an Rapóirtéir, faoina fhreagracht eisiach, nach bhfuair sé ionchur ó aon eintiteas 
ná ó aon duine a luadh cheana san Iarscríbhinn seo de bhun Airteagal 8 d’Iarscríbhinn I a 
ghabhann leis na Rialacha Nós Imeachta.


